Sledgin in Lerwick

From In a World o wir ane, the recollections of Christina Jackman (nee Leask) written down by her grand-daughter Susan Telford. Published by The Shetland Times Ltd, 1998.

Christina Leask was born in Lerwick in 1909. 

Whin it wis a frosty nicht, an da snow wis on da grund, it wis really lovely. You could hear da mirry-dancers, ‘swysh, swysh’ across da sky. Dey cam up red laek flames. We heard dem better whin it wis a frosty nicht, an sometimes da snow wis up ta wir eyeballs. We could be snowed-up for weeks on end. Da snow wis hard as onything an aabody gied oot sledgin, hale families, because dey hed great, big, lang sledges at could hadd aboot six or seeven. Dis sledges cam oot every winter. Becaas dey hed irons on da sledges dey wid polish up dis irons so at dey shined, so at dey could geng fast.

Naebody skied dan-a days. It wis aa sledges. An it wis aa horses an kerts. We lived whaar dey wir a big brae, an we wid come doon dis brae on da sledges full pelt. Dey wir a horse an kert passin at da time at wan o my breider got ta da boddam o da hill. He gied right trowe da horse’s legs an oot da tidder side!

Dey wir anidder place whaar we wid geng ta sledge, an it wis a big, lang brae at wis aboot twartree miles lang. We wid start at da tap an come right doon dis big brae. It wis aa right gyaan doon on da sledge, but we hed ta pull da sledge back up again. Dat wis da warst pairt. Fock wid stay oot nearly aa nicht on da sledgin fir twa or tree ida mornin.

Illustration by: Wibby
Note: Christina says ‘breider’ whaar nooadays we wid say ‘bridders’. 

gied – went; geng - go; gyaan – going;

hadd – hold; hale (pronounce ‘hel’) – whole; kerts - carts 

twartree – several  (literally ‘two or three’); warst – worst

♫ LISTEN TO THIS ON-LINE AT THE SHETLAND FORWIRDS WEBSITE: http://www.shetlanddialect.org.uk/learning 

